Islandsven, forfattar og omsetjar Ivar Orgland (1921 – 1994), var sendelektor i norsk ved Háskóli Ísland frå 1952 til 1960. Han var ofte med på arrangementa i Nordmannslaget, og skreiv i 1955 ein Torgeirsstad-song:


På Torgeirsstaðir – Torgeirsstad
to folk skal saman gjesta
og hand om venskapsbandi ta,
så dei får aldri bresta!
I brorskapsånd vi samla er;
og norsk og islandsk lyder her,
når i vårt arbeid gagn vi gjer
og gildt i lag får festa!

Ja, glad skal songen tona no
her på vår eigi sæter!
Her jublar norsk og islandsk blod.
Her ingen tvang oss gjæter!
Her liver huset, longt og godt,
når alt er hustrig, kaldt og rått.
her skin det sol, om alt er grått,
og ler, om skyer græter!

Men han som denne staden ber
sitt namn med ære etter,
er og eit minnesmerke verd
som toler frost og vetter!
Det ynsket brann i all hans hug
at Island óg vart kledd med skog,
slik som då nordmenn fyrst hit drog
i ljose landnåmsnetter!

Og liksom selet her er bygt
til livd mot utesuset,
skal brorfolk leva saman trygt.
På det vi lyfter kruset!
For kvart eit frø vi sette ned,
som trassa storm og vart eit tre!
For gode årringar og fred!
Guds vigsel over huset!
(Ivar Orgland/"For Norge, kjempers fødeland")
